Bajram


Sve ljudske kulture poznaju fenomen praznika, odnosno blagdana. Ovaj termin uvijek je označavao svečane dane u kojima pripadnici jedne ljudske zajednice nastoje obilježiti vrijednosti koje baštine u svojoj tradiciji. Obilježavanje blagdana obično podrazumijeva odsustvo radne aktivnost, a priređivanje svečanosti.


Čovjeka i sve ono za čime duša njegova žudi najbolje poznaje Stvoritelj, pa je unutar vjere odredio i obilježavanje blagdana. U jednoj godini islamskog lunarnog kalendara bajramuju se dva bajrama. Prvi bajram je Ramazanski bajram i traje tri dana - 1, 2, i 3. ševvala. Ramazanskim bajramom se obilježava završetak mubarek mjeseca ramazana i veliki uspjeh izvršenja obaveze posta.

Drugi bajram je Kurban-bajram ili Hadžijski bajram. Traje četiri dana i obilježava se 10, 11, 12, i 13. zul-hidždžeta.

Obredi u danima Kurban-bajrama vezani su za Ibrahima, a.s., i njegovu porodicu. Prije pet hiljada godina Ibrahim a.s. doveo je svoju suprugu Hadžeru s tek rođenim sinom Ismailom na mjesto današnje Mekke i po Božjoj naredbi, ostavio ih, dolazeći s vremena na vrijeme u obilazak. Tridesetak godina nakon rođenja Ismaila a.s., Ibrahim a.s. je dobio uputu od Allaha dž.š. da na tom mjestu sagradi Ka'bu, prvu džamiju. Allah im je naredio obavljanje hadždža i ljudi iz svih krajeva tadašnjeg svijeta dolazili su da slave Allaha. 

I danas, u danima Hadžijskog bajrama, muslimani iz svih dijelova svijeta odlaze u Mekku, da posjete Ka'bu i obave hadž.


Značajan obred u danima Hadžijskog bajrama je i klanje kurbana. I ovim obredom sjećamo se koliko je Ibrahimova porodica bila odana Allahu i koliko je Allah milostiv prema Ibrahimovoj porodici i prema nama.

 Bajram, vjerski obredi i narodni običaji 


Običaji u islamu oslanjaju se na čistu Poslanikovu tradiciju i stoljećima se talože unutar muslimanskog društva. Naši preci su prihvatanjem islama preuzeli i običaje među kojima se posebno ističu običaji povezani sa dočekom i obilježavanjem Ramazanskog i Hadžijskog bajrama. 


Bajramski običaji i njihova vjerska utemeljenost


Nekoliko dana prije Bajrama muslimani temeljito čiste i uređuju svoje kuće, stanove, avlije i ulice. To je u skladu sa osnovnim islamskim principom prema kojem je čistoća pola vjere


Muslimani u Bosni i Hercegovini, uoči i za vrijeme Bajrama, obilaze mezarluke. Na mezarlucima uče dove i one su pokloni umrlima od živih. Na taj način Bajram prelazi granicu života i smrti i postaje univerzalni blagdan čiji se bereket ne prosipa samo na žive muslimane, već obuhvata i naše dobre prethodnike.  



Na bajramsko jutro običaj je da svi članovi porodice rano ustaju i pripremaju se za odlazak u džamiju. Sljedeći Poslanikovu tradiciju, za Ramazanski bajram, prije odlaska na namaz nešto se pojede. Poslanik, a.s., je imao običaj pojesti neparan broj hurmi, dok je kod nas običaj da se uz bajramske kolače popije kahva. Za Kurban-bajram lijepo je da prvi obrok napravimo od kurbanskog mesa.

Prije odlaska u džamiju običaj je okupati se, namirisati i obući najljepše i najsvečanije odijelo. 


Kod nas u Bosni i Hercegovini samo muškarci odlaze na bajram-namaz čime se samo djelimično potvrđuje praksa Božijeg Poslanika, a.s., koji je naređivao da i žene izađu na bajram-namaz. Ženski članovi porodice pomažu muškarcima da se što ljepše i svečanije pripreme za bajram-namaz.


 Prema Poslanikovoj tradiciji na bajram-namaz se odlazi jednim putem, a vraća drugim da bi što više meleka koji stoje kraj puta tražilo oprosta za klanjače. Kako bi što veći broj klanjača klanjao, bajram-namaz se obavljao na musali, mjestu određenom za obavljanje namaza na otvorenom prostoru. Danas se bajram-namaz obavlja u džamijama.



U svim muslimanskim kućama, u skladu sa materijalnim mogućnostima domaćina, priprema se bajramski ručak. Pošto se bajram-namaz obavlja samo u džamijama, običaj je da stanovnici mjesta u kojem se nalazi džamija na bajramski ručak pozovu džematlije iz okolnih mjesta koji u njihovoj džamiji klanjaju bajram-namaz. Pozivaju se bliži i dalji rođaci, prijatelji i poznanici, tako da se niko od njih ne vraća svojim kućama gladan. Običaj je da se svi članovi porodice sakupe kod roditelja na zajednički bajramski ručak. Na taj način se među muslimanima učvršćuju veze, pazi rodbina i prijatelji.



Prvi dan Bajrama djeca posjećuju roditelje. Zavisno od mjesta do mjesta djeca roditelje ljube u ruku ili u lice. Prilikom čestitanja Bajrama zaziva se Božiji bereket i blagoslov riječima: “Bajram šerif mubarek olsun.” 



Nezaobilazan dio bajramskog posjećivanja su bajramluci, prigodni pokloni kojima se darivaju roditelji i djeca. Ženski članovi porodice darivaju se katom, ili nekim drugim odjevnim predmetom, dok se muškarci daruju shodno njihovim navikama. Bajram i bajramluci su opjevani u poznatoj sevdalinci: 


Bajram ide, Bajramu se nadam
Šta bih dragome bajramluka dala?
Kad bih dragom vezen jagluk dala,
Dragi mi je, malo mu je dara!
Kad bih dragom boščaluka dala,
Sirota sam, mnogo mu je dara!
Kad bih dragom b'jelo lice dala,
Faliće se medju jaranima!



Maloljetna djeca se uglavnom daruju slatikišima i novcem. 

U danima Kurban-bajrama po dolasku u domove obavljaju se pripreme za žrtvovanje kurbana. Nakon obavljenog klanja kurbana, kurbansko meso se dijeli na tri jednaka dijela. Jedan dio se dijeli siromašnim, jedan komšijama i rodbini i prijateljima a jedan ostaje domaćinu. Djeca raznose kurbansko meso kako bi svi oni kojima se kurban dijeli mogli na vrijeme spremiti ručak.

Posjećivanje rodbine za vrijeme Bajrama ima jedinstvenu svrhu i cilj.Vjernici su za vrijeme Bajrama sretni i radosni, a sreću je uvijek najbolje podijeliti sa najbližima. Uz to, Bajrami su idealno vrijeme da se određene nesuglasice koje postoje unutar porodice izglade, a oni koji su eventualno ljuti jedni na druge, pomire. Sve to duboko je ukorijenjeno u našoj vjeri dini islamu koji od vjernika zahtjeva da žive u harmoniji, bratskoj slozi i ljubavi.

Konačno, dani Bajrama su dani radosti, veselja i sreće. Lica vjernika sijaju od sreće, zadovoljstva i radosti u danima Bajrama. Poslanik, a.s, je za vrijeme Bajrama dozvoljavao pjesmu i zabavu pod uslovom da se vodi računa da to bude u granicama časnog šerijata.



Dani Bajrama su dani učenja tekbira s kojima zahvaljujemo Allahu na blagodatima kojima nas je obdario. 


Svi običaji muslimana Bosne i Hercegovine vezani za Bajram duboko su ukorijenjeni u islamsku tradiciju i sunnet časnog Poslanika, a.s. Premda ih ljudi smatraju svojim narodnim običajima, to su u biti, islamski propisi za koje vjernici imaju nagradu od Uzvišenog Allaha.

 



Ovaj materijal  (gore)  su pripremili učenici iz jedne sekcije i to planiraju prezentirati!
Ovo je drugi dio...
· RECITAL:  Čestitka hazreti  Ibrahimu

BAJRAMSKA ČESTITKA

   HAZRETI IBRAHIMU  (ATIF KUJUNDZIĆ)

01.

Jutro je i sija Sunce,
pa mi guču golubovi

ispod strehe.

Svjedočim Jednost.

Bez sumnje -
živim Vječnost.

Mislim o Tebi,

o, hazreti Ibrahime.

Hučem i topim

šare mraza na staklu.

Bistrim krajolik

u susret Kurban Bajramu.

02.

Osvijetljen smislom

Tvoga žrtvovanja,

vidim:

On je doista

učinio sve,

da zaštiti Tvoju Vjeru

i Ismailovu nevinost.

03.

O, Ibrahime, hazreti,

jutros razmišljam

o sebičnosti PAUNA,

pohlepi VRANE,

požudi PIJETLA,

srdžbi ORLA

i pitam se:

Jesam li i sam

od njihovoga mesa?

Prečesto mi, 

te ptice dolete,

mada sam 

njihovo meso i perje 

ostavio

na udaljenim brdima.

Možda je život

od istog ugruška?

04.

O, Hazreti;

Ne znam, šta 

ne bih mogao dati.

Zato se pitam:

šta krijem Nadom,

da to nikome

neće zatrebati?

Jer,

ili je mala moja milost,

ili je tako lahka žrtva,

mada su,

najveća ljubav

i najveći gubitak -

na istom mjestu.

Sadržani u istoj mjeri.

05.

O, Ibrahime!

O, hazreti;

da li,

Njegovu Riječ

- razumijem?

Moja duša,

trebala bi biti ihram.

Izjednačenje s Putom

do Gospodara

Svijetova.

Ali,

moja odjeća

i drugo kazuje.

Pa i ptice dolete,

a da nisam znao

da sam ih "zvao"...

06.

O, Hazreti!

O, Ibrahime!

Doista;
Kur'an,

Hadždž i Kurban,

milost spram djece

kao mjera žrtve,

dovoljni su za put

i poputbinu,

pa da Srce bude

Božija Kuća.

Da isto vidi -

u kur'anskom svjetlu

- mlade i stare,

sebe i druge -

žive i mrtve.

07.

O, Hazreti!

O, Ibrahime!

Božiji Miljeniče!!
(pjesma nije u cjelini prikazana)
· Igrokaz  „U susret Bajramu“

LIKOVI: OTAC (MUSTAFA), MAJKA (MEDINA), DVIJE KĆERKE (NASIHA I EMINA) I SIN MUHAMMED

SCENA:  bosanska soba sa svim raspoloživim scenskim rekvizitima
Na sećiji sjede babo i mama. Dvije kćeri pripremaju se za Bajram.  Otac i sin čekaju vrijeme da idu na bajram-namaz, a u međuvremenu svi  razgovaraju.

SIN: (ulazi, naziva selam i govori ocu) - Eh, jel' vakat babo, ja sam odavno spreman.
BABO:  - (gleda na sat) Neka sine, imamo  još vremena...
MAMA: - (blago, majčinski) Oči materine, i Muhamed nam je jutros poranio. 
BABO: - Jašta, jašta, pravi babin sin  (grli ga). 
Eh dragi moji, prošlog Kurban-bajrama, u ovo doba, ja sam tavafio oko Kabe. Bože, Bože sretni li su oni  koji su sada pored Kabe. (govori sa sjetom)

KĆERKA NASIHA:  - A babo, zašto ljudi idu na hdždž?
BABO:  - Šćeri moja, zbog sjećanja na Ibrahima, a.s., njegovu porodicu  i njihovu odanost Allahu dragom. Ibrahim, a.s., je  i sagradio Kabu. Eh, samo što je nama daleko pa žudimo za njom.

MAMA:  - Daće Allah priliku pa ćemo, ako Bog da, opet zijaretiti Kabu. 
BABO: - Ako Bog da, ako Bog da! (govori sa uzdahom)
(gleda na sat i govori) Nego ima još vakta, pa dok čekamo, hajd` nam sine prouči onu bajramsku ilahiju, da babu malo želja mine, plaho sam se Kabe zaželio.
SIN: (Uči ilahiju „Kraj Kabe sam ja stajao“...a otac, majka i sestre uživaju i lagano uče s njim)

· Kraj Kabe sam ja stajao (ilahija)

KRAJ KABE SAM JA STAJAO

Kraj Kabe sam ja stajao, hej, aman, aman, ja stajao,
crne grijehe sapirao, hej, aman, aman, sapirao!
Svom se Rabbu odzivao:
Lebbejkellahumme, lebbejk, lebejkellahu!

U tavafu hodao sam, hej, aman, aman, hodao sam,
kano zvijezda drhtao sam, hej, aman, aman, drhtao sam,
k'o Ibrahim vikao sam: 
Lebbejkellahumme, lebbejk, lebejkellahu!
Pokraj vrela Zemzemova hej, aman, aman, Zemzemova,
šljegla jata labudova, hej, aman, aman,  labudova,
Žamor želja i glasova: 
Lebbejkellahumme, lebbejk, lebejkellahu!

Iz srdašca ašikane, hej, aman, aman, ašikane,
te rijeke neprestane, hej, aman, aman, neprestane,
teče islam na sve strane: 

Lebbejkellahumme, lebbejk, lebejkellahu!
MAMA: E aferim sine, tako i treba Bajram otpočeti, veseljem, ilahijom, pjesmom...

SIN:  ( nestrpljivo) Je li se ono ezan babo čuje? 
BABO:  ( gleda na sahat ) Još malo, sine.
MAMA: Ah što je nestrpljiv, ne može čekati da krene... a jesi li, sine, abdest  uzeo?
SIN: Jesam, mama, jesam, prije nego sam obukao bajramsko odijelo. (ustaje i pokazuje bajramsko odijelo, popravlja frizuru)
· A hoćemo li danas dijeliti kurbane?
BABO: (gleda kroz prozor, pa zaključuje) Izgleda da će dan biti lijep,  stići ćemo ako Bog da...
MAMA: (blagim glasom dati savjet) Eh, nemojte zaboraviti, kurban treba odnijeti i Zehra-hanumi, čula sam da neće moći zaklati ove godine.
BABO: Pribilježite, vala, da ne zaboravimo!

KĆERKA EMINA:  Mi smo u mektebu učili da se kurban dijeli komšijama,  rodbini i siromašnim. I ja bih onda voljela odnijeti kurban Ivoninoj mami, teta Gordani.
MAMA:  Svakako ćete dijeliti kurbane zajedno, pa odnesite i tete Gordani.  ( govori šćerima)
SIN: A babo, hoćemo li poslije bajram-namaza  prvo otići kod dede Ahmeda?
BABO: Hoćemo, sine, jakako,  dedu treba prvog zijaretiti.

MAJKA (se obraća djeci): A znate li kako ćete dedi čestitati Bajram?
SIN: Znamo znamo, kad dedo kaže: „Ko je to meni došao, mašallah?“ , mi ćemo ga poljubiti u ruku i reći mu:
SVA DJECA:  „Bajram mubarek olsun, dedo!“
KĆERKA EMINA:  (nestašno) A dedo će ti dati i bajramluk.
MAMA:  (govori mužu) Neka dedo sa vama dođe na bajramski  ručak.
KĆERKA NASIHA (gleda u babu):  Jeste, hoću da dedo Ahmed proba našu prvu baklavu.
EMINA: (gleda u roditelje)   I sogan-dolmu i sutliju! Znaš da se dedi svidio moj kadaif za prošli Bajram.
BABO: (čuje se ezan) Eno sine, čuje se ezan. Vakat je
(Sin radostan ustaje, oblači cipele i priprema se za izlazak iz kuće)

MAMA: Hajte, hajte...a ja i šćeri malo ćemo da pospremimo dok vi dođete.
                (Babo i sin obuvaju cipele i odlaze na bajram-namaz)

· SLIJEDI BAJRAMSKA PJESMA: „Nek mirišu avlije“
Učesnici (hor je sastavljen od velikog broja učenika)  poredani su okolo, i svi se uključuju na refren.

Nek' mirišu avlije 
Majka sina budila,
u sabah probudila.
Ustaj sine sabah je,
ustaj sine bajram je.

Hajde sine ustani,
lijepo mi se obuci.
Bajram-namaz klanjaj ti
mezare zijareti.
  

Refren
Hajde sine ustani,
i kurbane razdijeli.
Siromaha daruj ti
od srca halali.

I ahbabe podsjeti
s njima radost podijeli.
Niz čaršiju prošetaj 
nek' se srce veseli.


Refren
Nek' mirisu avlije
nek' se svako raduje!
Širom Bosne ponosne
nek' se pjeva Bajram je!

Učenici OŠ Aleksa Šantić  iz Sarajeva pripremaju materijal za Kurban-bajram!
